
Anhki’mku anmakyu yosku tyäjki yä Chiapas nasojmäpä, Instituto de Elecciones y 
Participación Ciudadana yä Chiapas nasojmäpä’i kyotzonhkuyji’k,  tzyampasye mäja 
anhki’mku tyoto jaye’i kyo’anhki’mpapä mumu kumkutya’p ijtyajupä nasakopajkojmä, tujtapya 
articulo’ojmä, a) Convenio 169 de la OIT’ijnye; yät ko maksyku artículo anhi’ku tyoto’ijnye 
nyäyiä’i Declaracion de las Naciones Unidas kyokenpapä’i mumu kumku’i ote tzamyajpapä’i 
yitkutya’p, artículos tumä, metza y kuyapyä anhki’mku tyoto’ijnye nyäyipä’i Declaración 
Universal kyokenpapä’i mumu ote tzamyajpapä’i yitkutya’p; metza’ojmäpä artículo, apartado 
A, fracción XIII; Apartado B, Fraccion IV, inciso a); apartado B, fracción XV; Apartado C, winapä 
párrafo, myumu yänhtya’p ijtupä mäjapä toto jaye anhki’kuyojmä yä México nasojmäpä; 
kuyapyä articulo ijtupä ijtupä mäjapä toto jaye anhki’kuyojmä yä Chiapas nasojmäpä; ma 
tzyäki tumä yosku tyu’mku’ juwä mamä kyäme’tzyaje wina y tzyamyajä tiyä nä 
tzyäjkyajtyo’upä y ntzamä mijtzi ka wäpä’ u nta wäpä’ ote tzamyajpapä kumkukotata’p y 
tzye’ta’mpä kumkutya’p ijtyajupä y Afromexicanuta’p, wa’ku tzyamyajä ka wyä’anhjamyajpa u 
nta wa’ tzäjkyajtäjä yoskutya’p y tzi’yajtäjä anhmakyu y ‘yanhmayajä wa jayaju y tyu’naj 
totota’p, je yoskujinh nyä’yäyajupä “Chiapas Puede”, jikyota’mete nä nyäpujtyaju yä.

TZYAM’MUSOKYU’

Anhki’mku tyäjk yoskutya’p y ne’neta’mpä ntapä anhki’mkutyäk yoskutya’p,  ijtyajupä tumä 
tu’mokyu’ojmä, anhmakyutyäkta’p, y tzyäjkyajpapä’i käme’tzkutya’p wa’ ‘yakmusyajtäju ote 
tzamyajpapä y kumku’i y tzye’ta’mpä kumku’ ijtyajupä’ yitkutya’p y Afromexikanuta’p y mumu 
pänta’p y yomota’p, sunpapä täjkäyajä wa’ kyenpä’yajä jutzä ma tujkyaje yosku tyu’mku’ juwä 
mamä kyäme’tzyaje wina y tzyamyajä tiyä nä tzyäjkyajtyo’upä y ntzamä mijtzi ka wäpä’ u nta 
wäpä’, mapä tzäki’ Anhmakyu anhki’mkutyäjki yä Chiapas najsi’ojmopä’i, Instituto de 
Elecciones y Participación Ciudadana yä Chiapas nasojmäpä’i kyotzonhkuyji’k, je mäja 
yoskukyota’ wa’ syajyaju anhmakyu’ y ‘yanhmayajä wa jayaju y tyu’naj totota’p je yoskujinh 
nyä’yäyajupä “Chiapas Puede”, mapä tzyäjkyaje yäkse: 

TZYAMYAJAPASYE YÄ’KI

Winapä: Syunpa wa nke’tamu totojaye’käsi anhki’mku tyäjkojmä  nyäyipä’i Instituto de 
Elecciones y Participación Ciudadana yä Chiapas nasojmäpä, ak tastamä totota’p kejpamä 
ti’yäjkojmä yä’ki  https://chiapas-puede.forms.app/observadores, juwä, mamäj ntzame ke 
mamij ntzäki wäpä’ojmä, mä’tzyäkipä ki’psokyuji’nh, wyuyu’nhojmä, y tzyampasye anhki’mku 
tyoto’i.

Metza’ojmäpä: Syunpa wa nke’tamu mij toto’ juwä tzyampamä ke mijtya’p tyäjkätyamu yä 
yosku’ojmä, y je toto muspa wa’ktamä anhki’mkutyäjkojmä nyäyipä’i Direccion Ejecutiva de 
Organización Electoral, Instituto de Elección y Participación Ciudadana yä Chiapas 
naspojmäpä.

Toto ma tzi’yajtäji iyä’ista’p ‘yakta’nyajpa titya’p tzyampapä yä toto jaye. 

ZOQUE



• I. Muspa täjkäyajä pät u yomo pä’najyajupä Mexico Nasojmä tzyampasye anhki’mku 
toto jaye’i ‘yanki’mpapä’i pä’nij yitku, o ijtyajupä tu’mäyajupä y nyä’ijtyaju tumä iyä 
kyo’wina’kuenta jutzä tzyampasye anhki’ku tyoto’ista’p yä Mexico nasojmäpä.

• II. Wä tzyäjkyaju tyoto jaye kye’yajpamä wa jatzyä’yajtäjä, jetyojmä wa tzyamyaju juwu 
yitkutya’p, juwä muspamä kyä’wejayajtäjä tzameta’p wa matyonyajä y muspamä 
pyäktzyonyajä jeyeta’p y totota’p, jetzyetike mayokyu nyä’ijtyajupä tyä’kuy otonku’ojmä y 
wa tzyamyajä nyäyi iyä’is kyowinajpapä’i je tu’mäyajupä yoskuy nyä’ijtyajupä y jutzä 
nyayi.

• III. Ka tumä tu’mäyajupä yoskuy, syunpa wa kyä’wejyajä tumä tzäjkopujtupä tyoto jaye 
nyä’ijtyajupä juwä tzyampapä jutzä ijtyaju y nyä’yäyajapamä itya’mi’s kyowinajyajpa y 
juntzyenh pänta’p nyä’ijtu je tu’mäyajupä yosku’yi, je toto’ nyäyipä’i (Acta Constitutiva).

• IV. Kyäwe’yajke’ä tzäjkopujtupä kyenetzäki, kejpamä nyäyi, kyo’näyi y juwä ijtumä, je 
kenetzäki mejtzan mparte’ojmä wa nyäpujtu y kyenä ka wäpämäti y ja kätäkäti ‘yame, je 
kenetzäki nyajmayajpapä (Credencial de Elector).

• V. Wä pyäktzonyaju anhmakyu’ y myusyajä jutzä ma tzäjkyajtäji yosku tyu’mku’ juwä 
mamä kyäme’tzyaje wina y tzyamyajä tiyä nä tzyäjkyajtyo’upä y ntzamä mijtzi ka wäpä’ u 
nta wäpä’ mapä tzyäjkyaje ote tzamyajapapä kumkukotata’p y tzye’ta’mpä kumkutya’p 
ijtyajupä y Afromexicanuta’p, mäja yosku’ijnye wa’ syajyaju anhmakyu’ y ‘yanhmayajä wa 
jayaju y tyu’naj totota’p je yoskujinh nyä’yäyajupä “Chiapas Puede”

• VI. Wa’ nyayajke’a tumä wyin kenetzäki jä’ntya’k nyapujtyajupa, toto’ojmä u tä’nhkuy’ojmä 
muspamä nyäpujtyajä wa kyenyajä y tzyajkyajä jejtzye, je win nkenetzäki tzye’päti y 
syunyi kejpapä’i känhupä kyene.

Jamata’p wa päktzyonyajtäjä toto jeyeta’p nä wa’kayajtäjupa wa jatzyä’yajtäjä pät u yomo’ 
ma’pä yosyaje wa kyenpä’yajupä’i tumku yoskutya’p, ma päktzyonhyajtäji jinhä je Instituto 
de Elección y Participación Ciudadana yä Chiapas nasojmäpä’, jama putpasye’nhojmä’ yä 
tzam’musokyuy, maktukapyä jama’ojmä enero poya’ojmäpä y yätkotuka’ jama’anhkä enero 
poya’ojmäpä ame dos mil veinticinco’ojmäpä.

Ka’nta tyu’mpÿajpa tyotota’p u tiyäta’p wa’ tzi’yajtäju tyoto jatzyä’yajtäjumä, ma 
‘yakmusyajtäji pät u yomo y kä’wejayajtäjä jaye y musä kyenyajä tyänhkuy jatyäjkojmä, 
tzyamyajumä nye’kä’ista’p juwä muspamä kä’wejyajtäjä jayeta’p, y tzi’yajtäjpa metz jama 
wa’ kyä’wejyaju tiyä nä ke’jayajtäjupä.



Ka’nta kyä’wejyajpa tiyä nä ke’jayajtäjupä, jama ojmtya’p tzi’yajtäjupä wa’ tzyäjkyaju, ma 
nyäktyäyaje ke je pät u yomo’i kye’upä wa’ jyatzyä’yayaju nyäyi, nta’p nä sunu täjkätyo’u 
jetyojmä.

Kyenpä’yaju’ka’p toto jayeta’p kyä’wejyajupa nä syunyajupä’i jatzyä’yajtäjä, ma 
tzajmayajtäji tumtum iyä pät u yomo, wa musu tänjkäyajä anhmakyu’ojmä mamä 
tzajmayajtäji jutzä ma tzäjkyajtäji je yoskutya’p, y nya’ijtyaju’ka’p tyoto 
‘yispäjkintzyäyajpamä jatzyä’yaju’p nyäyita’p y ‘yak ta’nyaju tyotota’p u titya’p 
wa’kayajtäjupä, Instituto de Elección y Participación Ciudadana’i ma wyäkotzame y syajtzi’ä 
totota’p ‘yispäjkintzyäpyamä itya’p tzä’yaju, Je toto jayeta’p ma syaje’ anhki’ku yoskutyäjki 
nyäyipä’i Dirección Ejecutiva de Organización Electoral.

Tyuka’ojmäpä: Pät y yomota’p mapä’i kyenpä’yaje, nta muspa tzäjkyajä tiyäta’p tzyampapä 
yä’ki.

• I. Wa’ sunu kyäyojyajä u jana ‘yajtzäjkyajtäjä yoskuy anhki’ku pyänta’p mapä’i 
tzyäjkyaje je mäjapä yosku’ käme’tzku, o sunä tzyäjkyajä eyata’mpä tiyä nä tzäjkyajtäju’k  
je yoskutya’p.

• II. Wa’ sunu tzyamyajä ki’syka’kupyä tzameta’p, komejkuy u untzame, anhki’mku 
tyäk’kota, anki’myajpapä pänkotata’p nä tzäjkyajupä’i käme’tzku’ ote tzamyajpapä 
kumkukyota y tzye’ta’mpä kumkukyota’ ijtyajupä y Afromexicanuta’p, tyäwäta’p y 
tu’mäyajupä yoskutyäk’kotata’p.

• III. Wa’ sunu tzyamyajä titya’p, nä tzyäjkyajtäju’ak je yosku tyu’mku’ juwä mamä 
kyäme’tzyaje wina y tzyamyajä tiyä nä tzyäjkyajtyo’upä y ntzamä mijtzi ka wäpä’ u nta 
wäpä’.

Maksykupyä: Kopujtu’kap je yosku tyu’mku’ juwä mamä kyäme’tzyaje wina y tzyamyajä tiyä 
nä tzyäjkyajtyo’upä y ntzamä mijtzi ka wäpä’ u nta wäpä’, muspa kyä’wejyajä tumä toto jaye 
tzyampamä jutzä tujku yosku’, je toto muspa kyä’wejyajä I’ps ko majk jama’ojmä tujku’ka’p je 
yosku tyu’mku’ käme’tzku tzyajkyajupä.

Mosapyä: Ni ti’yojmä o jujtzye’nhojmä, toto jayeta’p tzäjkyajtäjupä je yosku’ijnye, 
kätäjkyajupä titya’p, eya tzameta’p o ko’yajyajupä tzameta’p jikä pät o yomota’p oyupä’i 
kyenpä’yaje nta ma musi kojatzi’yajtäjä u totzyäjkyajtäjä, jutzä tujku’ajkä je tumku’ juwä’ 
kyämetzyaju wina’ y tzyamyajä tiyä nä tzyäjkyajtyo’upä y ntzamu mijtzi’ ka wäpä’ u nta 
wäpä’. 



Ja itäpä jayupä yä toto tzam’musokyu’ojmä ma tzyamwätzäjkyaje jikä nyäjmayajpapä 
Comité Tecnico Asesor.

Ka sunpa musa’nhätyamä, muspa me’tztamä tä’nhkuy jatyäjkojmä internet’ojmä 
Instituto’ijnye https://www.iepc-chiapas.org.mx o ‘yotonhtamä tä’nhkuy otonhtäjkojmä  yä 
mayotyäjkojmtya’p (961) 26 400 20, 26 400 21, 26 400 22, 26 400 23, extensionh’ojmä 1604, 
1605, 1606, 1607 y 1609 o nkä’wejtamä jaye tä’nhkuy jaye’ojmä yä’ki  
consultachiapaspuede@iepc-chiapas.org.mx, lunes jama viernes jama ojmyanhkä’, maktujta 
ora’ojmä a yätkotumä ora anhkä.

Koatäkmäpä kumku’, Chiapas nasojmä kyojampapä, maktuka’ jama enero poya’ojmäpä 
ame 2025.


